
						Από Βικιθήκη

					

					


					
					
					Αυτή η σελίδα δεν έχει ελεγχθεί ακόμη για πιθανά λάθη. 
νοῦν, τὸ ἀποκαθίστασθαι κατὰ τὰς οἰκείας περιόδους
ἀνελιττούσας τοῦ νοῦ τὴν ἀμέρειαν. πάλιν γὰρ αἱ
μὲν νοεραὶ τάξεις ὥςπερ τὰ κέντρα τὴν ὑπεροχὴν
ἕξουσι πρὸς τὰς ψυχάς, αἱ δὲ ψυχαὶ περὶ αὐτὰς κατὰ
κύκλον ἐνεργήσουσι. καὶ γὰρ πᾶσα ψυχὴ κατὰ μὲν 
τὸ νοερὸν ἑαυτῆς καὶ αὐτὸ τὸ ἓν τὸ ἀκρότατον 
κεκέντρωται, κατὰ δὲ τὸ πλῆθος κυκλικῶς περιπορεύεται,
περιπτύξασθαι ποθοῦσα τὸν ἑαυτῆς νοῦν,  – τοῖς δὲ
οὐρανίοις σώμασιν τὴν πρὸς τὸν νοῦν ἀφομοίωσιν,
τὴν ὁμοιότητα, τὴν ὁμαλότητα, τὴν ἐν πέρασι τῶν
ὅλων περιοχήν, τὰς ἐν μέτροις ὡρισμένοις 
ἀνακυκλήσεις, τὴν ἀίδιον ὑπόστασιν, τὸ ἄναρχον καὶ 
ἀτελεύτητον, ἅπαντα τὰ τοιαῦτα,  – τοῖς δὲ ὑπὸ σελήνην 
στοιχείοις τὴν περίοδον τὴν ἐν ταῖς μεταβολαῖς, τὴν πρὸς
τὸν οὐρανὸν ἀπεικασίαν, τὸ ἐν τοῖς γενητοῖς ἀγένητον
καὶ ἐν τοῖς κινουμένοις ἑστὼς καὶ ἐν τοῖς μεριστοῖς
ὡρισμένον· πάντα γὰρ ἀεὶ ἔστι διὰ τὸν κύκλον τῆς
γενέσεως· καὶ τὸ ἰσοκρατὲς ἐν πᾶσι διὰ τὴν 
ἀνταπόδοσιν τῆς φθορᾶς. εἰ γὰρ μὴ ἀνέκαμψεν ἡ γένεσις,
ταχὺ ἂν ἡ τάξις αὐτῶν διελύθη καὶ ἡ σύμπασα 
διακόσμησις,  – τοῖς δ' αὖ ζώοις καὶ φυτοῖς τὴν ἐν ταῖς
ἀπογεννήσεσιν ὁμοιότητα ἐνδίδωσιν. ἔκ τε γὰρ τῶν
σπερμάτων ταῦτα γίνεται καὶ σπέρματα ἐκ τούτων,
γένεσίς τε ἐξ ἀλλήλων ἀποτελεῖται καὶ ἀνακύκλησις
ἀπό τε τοῦ ἀτελοῦς ἐπὶ τὸ τέλειον καὶ ἔμπαλιν, ἵνα
καὶ φθίσις ᾖ μετὰ τῆς γενέσεως,  – τοῖς δέ γε παρὰ
φύσιν λεγομένοις τάξιν ἐπιτίθησιν καὶ τὴν ἀοριστίαν

